
deildini. Til dømis var sjúklingur­
in seingjarliggjandi fyrstu mongu 
dagarnar eftir ein blóðtøpp í hjart­
anum. Í dag byrjar mobiliseringin 
beinavegin. Vit hava definerað 
meiri neyvt, hvat fyri arbeiði hoyrir 
heima her á deildini, og hvat fyri 
uppgávur til dømis skulu leggjast 
út á ambulatoriini hjá okkum. Tað 
hevur sínar fyrimunir: fyri tað 
fyrsta fær sjúklingurin skjótari 
viðgerð, og fyri tað næsta fáa aðrir 
sjúklingar pláss á deildini. Vit hava 
sostatt skilt tingini at og tillagað 
mannagongdirnar eftir tørvinum«, 
sigur Katrin á Lakjuni, men ger 
samstundis vart við, at har liggur 

ein avbjóðing í at fáa effektivitet 
at ganga hond í hond við forstáilsi 
og uppmerksemi fyri tí einstaka 
sjúklinginum. 

»Í mun til at alt skal ganga so 
skjótt í dag, kunnu vit siga, at vit 
hava eitt krav um effektivitet ímóti 
okkum. Kravið frá samfelagnum er, 
at vit skulu fáa sum mest burturúr 
hvørjari skattakrónu. Og her hjá 
okkum verður tann meginreglan 
tikin í álvara og hugsað heilt niður 
í smálutir. Hendan meginreglan er 
tó onkuntíð í andsøgn við megin­
regluna innan sjúkrarøktina, sum 
tillutar hvørjum einasta menniskja 
eitt óendaligt virði. Vit ynskja jú 

veruliga at síggja hvørt einstaka 
menniskja í rúm og tíð. Tað vil mill­
um annað siga at hava forstáilsi 
fyri hvørjum einstaka sjúklingi og 
hvørjum einstaka avvarðandi. Men 
viðhvørt ganga hesi bæði tíverri 
ikki hond í hond«, sigur Marjun 
Thomsen. 

Tíðin skapar avbjóðingar
Nær koma hesar meginreglur í 
stríð við hvørju aðra?

»Tað kemur til dømis fyri, at fólk 
ikki verða útskrivaði, tí tey hava 
ikki umstøður at koma heim til. 
Hetta mugu vit ásanna samstundis 
sum vit noyðast at fyrihalda okkum 
til tann veruleika, at sjúkrahúsið er 
eitt stað, har fólk verða innløgd til 
diagnosu og viðgerð«, greiðir Marj­
un Thomsen frá.

Sosialir trupulleikar í sær sjálv­
um eru ikki ábyrgdarøkið hjá 
sjúkrarøktarfrøðingunum á Lands­
sjúkrahúsinum, greiðir hon frá og 
staðfestir, at »vit blaka sjálvandi 
ongan á dyr, men royna saman við 
øllum samstarvsfelagum at finna 
eina virðiliga loysn fyri tann ein­
staka. Um okkara deild skal rigga 
og veita holla tænastu undir ver­
andi treytum, mugu vit tó allatíð 
hava í huga, hvat okkara deild fevn­
ir um, og hvar okkara uppgáva ligg­
ur«, sigur Marjun Thomsen. 

Ein av teimum sjúkrarøktarfrøð­
ingunum, sum hevur verið longst 
á deildini, er Poula Jacobsen. Og 
spyrt tú hana, er serliga ein munur 
fyrr og nú, nevniliga at deildin er 
undir trýsti av mongu innlegging­
unum. 

»Ein avbjóðing er, at vit í dag 
hava styttri tíð saman við sjúkling­
unum, tí at sjúklingurin er styttri 
á deildini. Tað er ein realitetur, at 
alt gongur skjótari fyri seg í dag. 
Tá innleggingartíðin er so stutt, 
er tað til dømis sera umráðandi, at 
sjúklingar fáa ta neyðugu vegleið­

ingina og kunningina, sum teimum 
tørvar, áðrenn teir fara heim til 
sín sjálvs aftur. Og hetta setur alt 
samalt størri krøv til fakligheitina. 
Hetta eru vit tó tilvitaði um«, sigur 
Katrin á Lakjuni og vísir á, at hesin 
tíðarfaktorurin er ein treyt, sum 
herðir krøvini til bæði skipanina 
og starvsfólkini, sum javnan mugu 
dagføra seg. 

Útbúgving, útbúgving, 
útbúgving
Ofta er líkheitstekin millum at dag­
føra seg og at útbúgva seg. Á hesi 

ovastu deildini á okkara Lands­
sjúkrahúsi er tað at framhaldandi 
útbúgva seg ein mentan á deildini. 
Flestu sjúkrarøktarfrøðingarnir 
her á B8 hava kardiologiska eftir­
útbúgving. Og fleiri hava enntá 
sjálvi goldið fyri sína útbúgving. 
Sama er galdandi fyri eftirútbúgv­
ingina til bachelor. Tað vil siga, at 

her er ein faklig entusiasma, sum 
allatíðina verður hildin við líka. 

»Vit brenna fyri okkara faki og 
serliga fyri okkara sergreinum inn­
an hjarta og lunga«, sigur Marjun 
Thomsen. 

Á B8 hava flestu sjúkrarøktar­
frøðingarnir kardiologiska eftirút­
búgving, sjey fólk hava kliniska 
vegleiðaraútbúgving, trý hava 
útbúgving í ALS, sum stendur fyri 
Advanced Life Support, meðan 
tvey hava nomið sær eina master í 
heilsuvísindum.

Sambært deildarleiðaranum, 

Katrin á Lakjuni, ger tað stóran 
mun fyri eina deild at hava ein góð­
an útbúgvingarkultur.

»Tú trívist betri í tínum arbeiði 
og fær eisini veitt eina munandi 
betri tænastu, um tú hevur teir 
røttu fakligu førleikarnar og roynd­
irnar«.

TAÐ SNÝR SEG IKKI BARA UM AT 
ARBEIÐA SKJÓTT, MEN UM AT 
ARBEIÐA ØÐRVÍSI


